
তথ্যবিবরণী                                                   
                                                 নম্বর : ১৯১৫ 

সরকারি প্রাথমিক বিদ্যালয়ের সহকারী শিক্ষক নিয়োগের ২য় ও ৩য় ধাপের পরীক্ষা আগামী ২০ মে ও ৩ জুন
 ঢাকা, ২৯ বৈশাখ (১২ মে) :  
 
সরকারি প্রাথমিক বিদ্যালয়ের সহকারী শিক্ষক নিয়োগ ২০২০-এর ২য় ও ৩য় ধাপের লিখিত পরীক্ষা আগামী ২০ মে এবং ৩ জুন ২০২২ তারিখ সকাল সাড়ে ১০ টা থেকে ১২ টা পর্যন্ত পর্যায়ক্রমে বিভিন্ন জেলায় অনুষ্ঠিত হবে। 
প্রাথমিক ও গণশিক্ষা মন্ত্রণালয় জানিয়েছে, সরকারি প্রাথমিক বিদ্যালয়ের শিক্ষক নিয়োগ কার্যক্রম নিয়োগ বিধি অনুসরণপূর্বক সম্পূর্ণ স্বচ্ছতা ও নিরপেক্ষতার সাথে সম্পন্ন করা হয়। প্রার্থীদের রোল নম্বর, আসন বিন্যাস, প্রশ্নপত্র প্রেরণ ও মুদ্রণ, উত্তরপত্র মূল্যায়ন, ফলাফল প্রস্তুতকরণসহ যাবতীয় কাজ সফটওয়্যারের মাধ্যমে স্বয়ংক্রিয়ভাবে করা হয়। 
প্রাথমিক ও গণশিক্ষা মন্ত্রণালয়ের এক প্রেস বিজ্ঞপ্তিতে জানানো হয়, জেলা প্রশাসন ও আইন শৃঙ্খলা বাহিনীর সহায়তায় পরীক্ষা কেন্দ্রের নিরাপত্তা নিশ্চিত করা হয়েছে এবং গোয়েন্দা তৎপরতা জোরদার করা হয়েছে। এক্ষেত্রে কোনো ধরনের অবৈধ হস্তক্ষেপের সুযোগ নেই। এমতাবস্থায়, দালাল বা প্রতারক চক্রের প্রলোভনে প্রলুব্ধ হয়ে কোনো প্রকার অর্থ লেনদেন না করার জন্য সংশ্লিষ্ট সকলকে অনুরোধ করা হয়েছে। অর্থ লেনদেন বা অন্য কোনো অনৈতিক উপায়ে প্রাথমিক বিদ্যালয়ের সহকারী শিক্ষক পদে নিয়োগ পাওয়ার কোনো সুযোগ নেই। মেধা ও যোগ্যতার  ভিত্তিতেই চাকরি হবে। কেউ অর্থের বিনিময়ে চাকরি দেয়ার প্রলোভন দেখালে তাকে নিকটস্থ থানায় সোপর্দ করা অথবা থানা বা গোয়েন্দা সংস্থাকে অবহিত করার জন্য প্রাথমিক ও গণশিক্ষা মন্ত্রণালয়ের পক্ষ থেকে অনুরোধ করা হয়েছে ।
#
মাহবুবুর/নাইচ/রাহাত/মোশারফ/শামীম/২০২২/২০৫৫ঘণ্টা
তথ্যবিবরণী                                                                                                   নম্বর: ১৯১৪
দক্ষ জনশক্তি তৈরি করে ডিজিটাল বাংলাদেশকে স্মার্ট দেশে পরিণত করতে হবে
                                                                              -- বাণিজ্য মন্ত্রী
ঢাকা, ২৯ বৈশাখ (১২ মে) :    
বাণিজ্য মন্ত্রী টিপু মুনশি বলেছেন, আমাদের শিক্ষিত জনবল আছে, কিন্তু দক্ষতার অভাব। আমাদের দক্ষ জনশক্তি তৈরি করে দেশের চাহিদা মিটাতে হবে। দেশের বড় ফ্যাক্টরিগুলোকে এখনো বিদেশি দক্ষ জনশক্তি দিয়ে চালানো হচ্ছে। এতে আমাদের বিপুল পরিমাণ বৈদেশিক মূদ্রা ব্যয় করতে হচ্ছে। আমাদের শিক্ষিত জনবলকে দক্ষ জনশক্তিতে পরিণত করে দেশের চাহিদা মিটাতে হবে। এজন্য কিছু প্রতিষ্ঠান কাজ করছে, তা পর্যাপ্ত নয়।  ভার্চুয়াল  প্ল্যাটফর্ম ‘ভূমি’ ভার্চুয়ালি বিশ্ববিদ্যালয় পরিচালনা করার দক্ষ জনশক্তি তৈরিতে বিশেষ অবদান রাখবে বলে বিশ্বাস করি। বাণিজ্য মন্ত্রী বলেন, দেশের ব্যবসা বাণিজ্য এবং অর্থনৈতিক উন্নয়ন অনেক এগিয়ে এসেছে, আমাদের আরো অনেকদূর এগিয়ে যেতে হবে। এজন্য আমাদের সবাইকে কাজ করতে হবে। প্রধানমন্ত্রী শেখ হাসিনার নেতৃত্বে ডিজিটাল বাংলাদেশ হয়েছে, এখন আমরা স্মার্ট বাংলাদেশ গড়ে তোলার জন্য কাজ করছি। এগিয়ে যাওয়ার জন্য অভিজ্ঞতার বিকল্প নেই।  

বাণিজ্যমন্ত্রী আজ ঢাকায় ইন্টারকন্টিনেন্টাল হোটেলে ভূমি বাংলাদেশ এর উদ্বোধন অনুষ্ঠানে প্রধান অতিথির বক্তৃতায় এসব কথা বলেন।

উল্লেখ্য, ভার্চুয়াল বিশ্ববিদ্যালয়ের স্বপ্ন নিয়ে কর্মসংস্থানমুখী শিক্ষার ভার্চুয়াল প্ল্যাটফর্ম ভূমি (VUMI) যাত্রা শুরু করলো। ভূমি এমন একটি প্লাটফর্ম যা চাকরির বাজারের চাহিদা পূরণ করবে এবং অনলাইনে সহজপ্রাপ্য সময়োপযোগী কোর্স  শিক্ষা দেবে। 

 
ভূমির চেয়ারম্যান এবং বিজিএমইএ-এর সাবেক সভাপতি কুতুব উদ্দিনের সভাপতিত্বে অনুষ্ঠানে বক্তব্য রাখেন ঢাকা উত্তর সিটি করপোরেশনের মেয়র মোঃ আতিকুল ইসলাম, সংসদ সদস্য শফিউল ইসলাম মহিউদ্দিন, বিজিএমইএ-এর প্রেসিডেন্ট ফারুক আহমেদ এবং ভূমির এমডি আসিফ আশরাফ।

#

বকসী/নাইচ/রাহাত/মোশারফ/সেলিম/২০২২/২১০০ ঘণ্টা 

তথ্যবিবরণী                                                                                                   নম্বর: ১৯১৩
আগামী ১৯ তারিখ থেকে দেশব্যপী ভূমি সেবা সপ্তাহ ২০২২
ঢাকা, ২৯ বৈশাখ (১২ মে) :    
 দেশের জনসাধারণের মাঝে ভূমি অধিকার সম্পর্কে সচেতনতা বৃদ্ধি এবং  ভূমি ব্যবস্থাপনায় দক্ষতা ও গতিশীলতা আনতে ভূমি মন্ত্রণালয়ের উদ্যোগে আগামী ১৯ মে বৃহস্পতিবার থেকে শুরু হচ্ছে ‘ভূমি সেবা সপ্তাহ-২০২২’। ১৯ মে থেকে ২৩ মে পর্যন্ত ভূমি সেবা সপ্তাহ-২০২২ উদ্‌যাপন করা হবে। রাজধানীর ওসমানী স্মৃতি মিলনায়তন থেকে দেশব্যাপী ভূমিমন্ত্রী সাইফুজ্জামান চৌধুরীর এই কার্যক্রম উদ্বোধন করার কথা রয়েছে। উদ্বোধন অনুষ্ঠানটি সরাসরি ভূমি মন্ত্রণালয়ের ভেরিফাইড ফেসবুক পেজ www.facebook.com/minland.gov.bd থেকে প্রচার করা হবে।
ভূমি সেবা খাতে চলতি বছরে যেসব অনলাইন সেবা যুক্ত হয়েছে সেগুলোকে জনগণের মাঝে ব্যাপক পরিচিত করানোর লক্ষ্যে এবারের ভূমি সেবা সপ্তাহ উৎসবমুখর পরিবেশে উদ্‌যাপিত হবে। ভূমি ব্যবস্থাপনায় জনগণের হয়রানি বন্ধ করতে এবং এই সংক্রান্ত সেবা সহজলভ্য করতে ইতোমধ্যে সরকার ভূমি সেবাকে জনগণের দোরগোড়ায় নিয়ে যেতে নানা কার্যক্রম গ্রহণ করেছে। ডিজিটাল বাংলাদেশ বিনির্মাণের অংশ হিসেবে তথ্য প্রযুক্তিকে কাজে লাগিয়ে ঘরে বসেই যেন সাধারণ মানুষ নিজের ভূমি সুরক্ষাসহ অন্যান্য কার্যক্রম সম্পন্ন করতে পারে সেজন্য এক ঠিকানায় সকল ভূমি সেবা নিয়ে আসার জন্য স্থাপন করা হয়েছে land.gov.bd ভূমি সেবা প্ল্যাটফর্ম। 
উল্লেখ্য, অতিসম্প্রতি অনলাইন ভূমি উন্নয়ন কর বাস্তবায়নের স্বীকৃতিস্বরূপ ওয়ার্ল্ড সামিট অন দ্য ইনফরমেশন সোসাইটি তথা ডব্লিউএসআইএস পুরস্কার প্রতিযোগিতায় নিজ ক্যাটাগরিতে অন্যতম 'চ্যাম্পিয়ন' উদ্যোগ হওয়ার সম্মান অর্জন করার পর, আশা করা যাচ্ছে ‘ডব্লিউএসআইএস পুরস্কার ২০২২’-ও অর্জন করবে ভূমি মন্ত্রণালয়। আগামী ৩১ মে ডব্লিউএসআইএস পুরস্কার ২০২২ এর চূড়ান্ত বিজয়ীদের নাম ঘোষণা করা হবে। এজন্য এবারের 'ভূমি সেবা সপ্তাহ-২০২২' অন্যরকম তাৎপর্যপূর্ণ। প্রসঙ্গত, ই-নামজারি বাস্তবায়নের জন্য ভূমি মন্ত্রণালয় ইতোমধ্যে ইউনাইটেড ন্যাশনস পাবলিক সার্ভিস অ্যাওয়ার্ড ২০২০ করেছে।
ভূমি সেবা সপ্তাহ ২০২২ উপলক্ষ্যে বিশেষ সেবা
‘ভূমি অফিসে না এসেই ডিজিটাল ভূমি সেবা গ্রহণ’ প্রতিপাদ্যে দেশের ৮টি বিভাগ, ৬৪টি জেলা এবং ৫০৭টি উপজেলা, রাজস্ব সার্কেল, ইউনিয়ন ও পৌর ভূমি অফিসে ১৯ মে থেকে ২৩ মে ২০২২ তারিখ পর্যন্ত ভূমি সেবা সপ্তাহ ২০২২-এর কার্যক্রম চলবে। ‘১৬১২২ নম্বরে কল সেন্টারের মাধ্যমে ভূমিসেবা’ এবং ‘ডাকযোগে ভূমিসেবা’ বিষয় দুটিকে সর্বোচ্চ গুরুত্ব দেওয়া হচ্ছে এবার। বিভাগীয় পর্যায়ে সংবাদ সম্মেলন আয়োজন করে ভূমি সেবা সপ্তাহ উপলক্ষ্যে স্থানীয়ভাবে আয়োজিত কার্যক্রম সম্পর্কে গণমাধ্যমকে অবহিত করা হবে। 
ভূমি সেবা সপ্তাহে প্রতিটি জেলা, উপজেলা ও ইউনিয়ন সংশ্লিষ্ট ভূমি অফিসে, স্থানীয় সম্মেলন কক্ষে কিংবা সুবিধাজনক স্থানে ক্যাম্প করে সেবা বুথ স্থাপন করা হবে। 

 ভালো কাজের জন্য ভূমি কর্মকর্তাদের স্বীকৃতি প্রদান
এবার থেকে প্রতি বছর ভূমি সেবা সপ্তাহে স্বচ্ছ, দক্ষ, জনবান্ধব ও জবাবদিহিমূলক ভূমিসেবা প্রদান ও বাস্তবায়নে বিশেষ কৃতিত্বপূর্ণ অবদানের স্বীকৃতিস্বরূপ মাঠ পর্যায়ে ভূমি অফিসে কর্মরতদের পুরস্কার প্রদানের সিদ্ধান্ত গ্রহণ করা হয়েছে। অনুপ্রেরণা, উৎসাহ ও উদ্দীপনা যোগানো এবং ভালো কাজের স্বীকৃতি প্রদানের লক্ষ্যে মাঠ পর্যায়ের বিভিন্ন পদবির গণকর্মচারীকে নিজ পদবির ক্যাটাগরিতে এই পুরস্কার প্রদান করা হবে।
#

তথ্যবিবরণী                                                                                                   নম্বর: ১৯১১
রবীন্দ্রনাথ মূলত আমাদের

         -- সংস্কৃতি প্রতিমন্ত্রী

ঢাকা, ২৯ বৈশাখ (১২ মে) :    
সংস্কৃতি বিষয়ক প্রতিমন্ত্রী কে এম খালিদ বলেছেন, রবীন্দ্রনাথ মূলত আমাদের পূর্ববঙ্গের। কারণ পূর্ববঙ্গ বা বাংলাদেশে অবস্থান তাঁকে পরিপূর্ণ রবীন্দ্রনাথ করেছে, মাটি ও মানুষের সঙ্গে নিবিড় আত্মীয়তার বন্ধনে বেঁধেছে। এদেশের বিভিন্ন জায়গায় রয়েছে কবির স্মৃতি বিজড়িত বিভিন্ন স্থাপনা। জমিদারি পরিচালনা করতে এসে এসব জায়গায় থেকেছেন কবি, রচনা করেছেন মহামূল্যবান সাহিত্যকর্ম।
প্রতিমন্ত্রী আজ রাজধানীর দক্ষিণ পূর্বাচলে স্টেট ইউনিভার্সিটি অভ্‌ বাংলাদেশ (এসইউবি) এর স্থায়ী ক্যাম্পাসে বিশ্বকবি রবীন্দ্রনাথ ঠাকুরের ১৬১তম জন্মবার্ষিকী উদ্‌যাপন উপলক্ষ্যে স্টেট ইউনিভার্সিটি অভ্‌ বাংলাদেশ আয়োজিত ‘উৎসারিত আলো’ শীর্ষক অনুষ্ঠানে প্রধান অতিথির বক্তব্যে এসব কথা বলেন।
সংস্কৃতি প্রতিমন্ত্রী বলেন, বাংলাদেশে কবির স্মৃতিবিজড়িত অন্যতম স্থান শিলাইদহ কুঠিবাড়ি। জমিদারি দেখাশোনার দায়িত্ব নিয়ে সর্বপ্রথম তিনি শিলাইদহে আসেন ১৮৮৯ সালে। কৈশোর এবং যৌবনে প্রায়ই তিনি জমিদারি দেখভাল করতে শিলাইদহ আসতেন, থাকতেন এ কুঠিবাড়িতেই। ১৮৯১ থেকে ১৯০১ সালের মধ্যে অল্প বিরতিতে কবি নিয়মিত কুঠিবাড়িতে অবস্থান করেছেন। এ বাড়িতে বসেই কবি রচনা করেছেন তাঁর অমর সৃষ্টি সোনারতরী, চিত্রা, চৈতালী, কথা ও কাহিনী, ক্ষণিকা, নৈবদ্য ও খেয়া কাব্যগ্রন্থের অধিকাংশ কবিতাসহ অনেক উল্লেখযোগ্য রচনা। কবিগুরুর নোবেল জয়ের হাতিয়ার ‘গীতাঞ্জলী’র ইংরেজি অনুবাদও শুরু করেন এখানেই।
প্রতিমন্ত্রী আরো বলেন, কুষ্টিয়া শহরে কবিগুরুর স্মৃতি বিজড়িত একটি বাড়ি টেগর লজ। জোড়াসাঁকোর ঠাকুর পরিবারের ব্যবসায়িক প্রয়োজনে ১৮৯০ সালের শেষের দিকে কুষ্টিয়া রেল স্টেশনের কাছে এই বাড়ি নির্মাণ করা হয়। কলকাতা থেকে ট্রেনে কুষ্টিয়া এসে টেগর লজে বিশ্রাম নিয়ে শিলাইদহে যেতেন কবি। যাত্রাপথে কখনও কখনও এই বাড়িতে রাতও কাটিয়েছেন তিনি। ১৮৯০ থেকে ১৯১০ সালের মধ্যে বিভিন্ন সময় এই বাড়িতে থেকেছেন কবি। কে এম খালিদ বলেন, রবীন্দ্রনাথের স্মৃতিধন্য বাংলাদেশের বিভিন্ন গুরুত্বপূর্ণ স্থানের মধ্যে আরো রয়েছে সিরাজগঞ্জের শাহজাদপুর, নওগাঁর পতিসর, খুলনার পিঠাভোগ ও দক্ষিণডিহি।
স্টেট ইউনিভার্সিটি অভ্‌ বাংলাদেশ (এসইউবি) এর বোর্ড অভ্‌ ট্রাস্টিজ এর প্রেসিডেন্ট ডাঃ এ এম শামীমের সভাপতিত্বে অনুষ্ঠানে স্বাগত বক্তৃতা করেন স্টেট ইউনিভার্সিটি অভ্‌ বাংলাদেশ এর উপাচার্য অধ্যাপক ড. মোঃ আনোয়ারুল কবির।
#

Bangladesh needs more international support for NAP implementation

                                                                                - Environment Minister

Dhaka, 12May:

 Minister for Environment, Forest and Climate Change Md. Shahab Uddin said Bangladesh needs more international support for successful implementation of Bangladesh’s National Adaptation Plan 2022. United Nations Capital Development Fund (UNCDF) and Local Climate Adaptive Living Facility (LOCAL) may provide useful technical support to explore innovative financing instruments, such as scaling up insurance, climate bond, strengthening capital market, blended climate finance based on public-private partnership where public finances can catalyze. They may also help explore other innovative approaches as well.

The environment minister said this at Ministerial Meeting titled Local Climate Adaptive Living Facility organized by the UNCDF held today in Brussels, Belgium. 

The Minister said that the government is currently spending around 6 to 7 percent of our annual budget for climate change adaptation. More than 75 percent of this amount is financed from domestic sources. The adaptation financing needs will increase with the increase of frequency of extreme events. By 2050, our adaptation costs of tropical cyclones and storm surges are estimated to be 55.17 billion dollars and the annual recurrent expenditure will be 112 million dollars. Cost of inland monsoon is estimated to be 26.71 billion dollars and recurrent yearly spending will require 54 million dollars. Such high expenditure for climate change induced causes will affect our allocation for welfare, income generation and poverty reduction programs, he said.

Shahab Uddin said implementation of our long-term Bangladesh Delta Plan 2100 will cost 23.23 billion dollars and we need 4.65 billion dollars during 2018 to 2040 period. We plan to manage 2 billion dollars from the Green Climate Fund every year. Rest of the amount is planned to be received from other development partners, foreign direct investment, and the private sector. The country is set for graduation from LDC status by 2026, and this will put extra pressure on domestic public and private sources. We need to explore more opportunities for accessing international climate funds. UNCDF and our Ministry of Local Government is implementing Local Program in Bangladesh. This program is helping grant transfer to local government for climate adaptive activities. And we need large and immediate interventions.

UNCDF Executive Secretary Preeti Sinha, Ministers of the LDCs, SIDS and African countries were present in the session. Other members joined in the conference are Secretary, Ministry of Environment, Forest and Climate Change Md Mostafa Kamal and Assistant Private Secretary of the Minister Kabiruzzaman Chowdhury.
#

Dipankar/Nice/Rahat/Mosharaf/Shamim/2022/2005Hours


তথ্যবিবরণী                                                   
                                         নম্বর : ১৯০৯
যুক্তরাষ্ট্রের ক্যালিফোর্নিয়া বিশ্ববিদ্যালয়ের সুপার কম্পিউটিং

ল্যাব ও স্টার্টআপ এক্সেলেরেটর প্রোগ্রাম পরিদর্শন করলেন আইসিটি প্রতিমন্ত্রী 

ঢাকা, ২৯ বৈশাখ (১২ মে) : 
তথ্য ও যোগাযোগ প্রযুক্তি প্রতিমন্ত্রী জুনাইদ আহ্‌মেদ পলক গতকাল যুক্তরাষ্ট্রের বার্কলিতে ক্যালিফোর্নিয়া বিশ্ববিদ্যালয়ের বার্কলি ল্যাব, সুপার কম্পিউটিং ল্যাব, সিলিকন ভ্যালি ইনোভেশন ইকোসিস্টেম ও স্টার্টআপ এক্সেলেরেটর প্রোগামের কার্যক্রম পরিদর্শন করেন।  
পরিদর্শন শেষে প্রতিমন্ত্রী হ্যাস স্কুল অভ্ বিজনেস টিমের ঊর্ধ্বতন কর্মকর্তা, ইনোভেটর এবং ইনকিউভেটরদের সাথে মতবিনিময় করেন। এ সময় তারা সরকারি সংস্থা, কর্পোরেশন, বিশ্ববিদ্যালয় এবং বেসরকারি প্রতিষ্ঠানের (এনজিও) যৌথ অংশীদারিত্বের মাধ্যমে বিভিন্ন কর্মসূচি গ্রহণ, মেশিন লার্নিংয়ের মাধ্যমে আর্থিক লেনদেনে জালিয়াতি শনাক্তকরণ বিষয়ে বিস্তারিত আলোচনা করেন।

মতবিনিময় সভায় হ্যাস স্কুল অভ্ বিজনেসের নির্বাহী পরিচালক ক্রিস বুশ, ড. নোজওয়ার্দি, মায়ো, আবদুল্লাহ মঈন এবং বিশ্ববিদ্যালয়ের প্রফেসর স্কট শেনকারসহ সংশ্লিষ্ট কর্মকর্তাগণ উপস্থিত ছিলেন।
#

সিনেমা হল মালিক ও উদ্যোক্তাদের সাথে তথ্য ও সম্প্রচার মন্ত্রীর মতবিনিময়

এক হাজার কোটি টাকা ঋণ তহবিল সিনেমা হল মালিকদের মাঝে সাড়া জাগিয়েছে
ঢাকা, ২৯ বৈশাখ (১২ মে) : 
নতুন সিনেমা হল নির্মাণ ও সংস্কারে সরকার ঘোষিত এক হাজার কোটি টাকার সহজ ঋণ তহবিলের সুবিধা ও সুষ্ঠু ব্যবহার নিয়ে শতাধিক হল মালিক ও উদ্যোক্তাদের সাথে ফলপ্রসূ মতবিনিময় করেছেন তথ্য ও সম্প্রচারমন্ত্রী ড. হাছান মাহ্‌মুদ। 

আজ রাজধানীর কাকরাইলে তথ্য ভবন মিলনায়তনে তথ্য ও সম্প্রচার মন্ত্রণালয় আয়োজিত মতবিনিময় সভায় সারাদেশের বিভিন্ন প্রান্ত থেকে যোগ দেয়া শতাধিক সিনেমা হল মালিকের সাথে আলোচনা শেষে প্রধান অতিথির বক্তৃতায় মন্ত্রী বলেন, সহজ শর্তে এই ঋণ সুবিধা নিয়ে প্রতি জেলা ও উপজেলায় সিনেপ্লেক্স ও হল নির্মাণের মধ্য দিয়ে আগামী দেড়-দুই বছরের মধ্যে সারাদেশে কয়েকশত সিনেমা হল চালু করা সম্ভব। আমরা চাই আমাদের সিনেমা শিল্প বিশ্ব অঙ্গনে জায়গা করে নেবে।  

চলচ্চিত্রকে সংস্কৃতির বিশাল এক অনুষঙ্গ হিসেবে বর্ণনা করে ড. হাছান মাহ্‌মুদ বলেন, চলচ্চিত্র তথা সিনেমা হলের বিকাশ সমাজকে বিপথগামিতা থেকে রক্ষায় সহায়ক। তরুণ সমাজকে মাদকাসক্তি ও জঙ্গিবাদ থেকে রক্ষা করার ক্ষেত্রেও সিনেমা শিল্প বড় ভূমিকা রাখতে পারে, উল্লেখ করেন তিনি।

সভায় সিনেমা হল মালিকবৃন্দ সহজ শর্তে এক হাজার কোটি টাকার ঋণ তহবিল গঠনকে দেশের চলচ্চিত্র শিল্পের পুনরুজ্জীবনের জন্য যুগান্তকারী পদক্ষেপ বলে বর্ণনা করেন। বাংলাদেশ চলচ্চিত্র প্রদর্শক সমিতির প্রধান উপদেষ্টা সুদীপ্ত কুমার দাস বলেন, হল পরিচালনার স্বার্থে দেশে সিনেমার মান উন্নয়ন ও সংখ্যাবৃদ্ধির পাশাপাশি শতকরা অন্তত বিশ ভাগ হিন্দি সিনেমা আমদানি করা বিশেষ প্রয়োজন। 

তথ্য ও সম্প্রচার মন্ত্রণালয়ের সচিব মোঃ মকবুল হোসেনের সভাপতিত্বে অতিরিক্ত সচিব ফারুক আহমেদ, চলচ্চিত্র প্রদর্শক সমিতির সাধারণ সম্পাদক আওলাদ হোসেন, চলচ্চিত্র উন্নয়ন কর্পোরেশনের ব্যবস্থাপনা পরিচালক নুজহাত ইয়াসমিন, চলচ্চিত্র সেন্সর বোর্ডের ভাইস চেয়ারম্যান মুহ. সাইফুল্লাহ, বাংলাদেশ ব্যাংক ও সোনালী, রূপালী, অগ্রণী, জনতা, ইউসিবি, মেঘনা, বিডিবিএল ও ইউনিয়ন ব্যাংকের প্রতিনিধিবৃন্দ এবং রাজধানীসহ দেশের বিভিন্ন অঞ্চলের শতাধিক সিনেমা হলের মালিক ও আগ্রহী উদ্যোক্তাবৃন্দ সভায় অংশ নেন। সভার শুরুতে হল মালিকদের পক্ষ থেকে চলচ্চিত্র প্রদর্শক সমিতির প্রধান উপদেষ্টা সুদীপ্ত কুমার দাস মন্ত্রী ও সচিবকে ফুলেল শুভেচ্ছা জানান।
উল্লেখ্য, দেশের চলচ্চিত্র শিল্পে নতুন প্রাণ সঞ্চারের লক্ষ্যে প্রধানমন্ত্রীর অনুমোদন নিয়ে তথ্য ও সম্প্রচার মন্ত্রণালয় বাংলাদেশ ব্যাংককে এক হাজার কোটি টাকার একটি বিশেষ তহবিল গঠনের অনুরোধ জানায়। সে প্রেক্ষিতে গত বছরের ফেব্রুয়ারি ও মার্চে বাংলাদেশ ব্যাংক দু'টি পরিপত্রের মাধ্যমে সকল তফসিলভুক্ত ব্যাংক থেকে নতুন সিনেপ্লেক্স বা সিনেমা হল নির্মাণে সর্বোচ্চ ১০ কোটি এবং  সংস্কারে সর্বোচ্চ ৫ কোটি টাকা ঋণের ব্যবস্থা করেছে। দেশে মেট্রোপলিটন এলাকাগুলোতে ৫ শতাংশ ও এর বাইরের এলাকায় সাড়ে ৪ শতাংশ সুদে ৮ বছর মেয়াদি এ ঋণ সুবিধা রাখা হয়েছে।

#

আকরাম/রাহাত/এনায়েত/মোশারফ/আব্বাস/২০২২/১৮৩১ ঘণ্টা
তথ্যবিবরণী                                                   
                                                 নম্বর : ১৯০৭ 

শ্রমবাজার সম্প্রসারণে প্রবাসী কল্যাণ মন্ত্রীর সাথে সৌদি রাষ্ট্রদূতের বৈঠক 
 
ঢাকা, ২৯ বৈশাখ (১২ মে) :  
প্রবাসী কল্যাণ ও বৈদেশিক কর্মসংস্থান মন্ত্রী ইমরান আহমদের  সাথে সৌদি আরবের রাষ্ট্রদূত এসা ইউসুফ এসা আলদুহাইলান (Essa Yousef Essa Alduhailan)-এর  বৈঠক আজ প্রবাসী কল্যাণ ও বৈদেশিক কর্মসংস্থান মন্ত্রণালয়ের সভাকক্ষে অনুষ্ঠিত হয়েছে। বৈঠকে উপস্থিত ছিলেন মন্ত্রণালয়ের সচিব ড. আহমেদ মুনিরুছ সালেহীন।

সৌহার্দ্যপূর্ণ পরিবেশে অনুষ্ঠিত এ বৈঠকে দুদেশের বন্ধুত্বপূর্ণ সম্পর্কের কথা তুলে ধরে তারা সৌদি আরবে বাংলাদেশের শ্রমবাজার সম্প্রসারণ, স্বল্পতম সময়ে ন্যূনতম অভিবাসন ব্যয়ে আরো বেশি সংখ্যক কর্মী প্রেরণ, কর্মী নিয়োগ প্রক্রিয়ায় মধ্যস্বত্বভোগীদের দৌরাত্ম্য প্রতিরোধ এবং সৌদি আরবে অবস্থানরত বাংলাদেশি কর্মীদের অন্যান্য স্বার্থসংশ্লিষ্ট বিষয়ে ফলপ্রসূ আলোচনা করেন।

বৈঠকে আরো উপস্থিত ছিলেন জনশক্তি কর্মসংস্থান ও প্রশিক্ষণ ব্যুরো’র মহাপরিচালক মোঃ শহিদুল আলম, মন্ত্রণালয়ের অতিরিক্ত সচিব মোঃ আব্দুল কাদের, পররাষ্ট্র মন্ত্রণালয়ের পশ্চিম এশিয়া অনুবিভাগের মহাপরিচালক ইকবাল হুসাইন খান, স্বরাষ্ট্র মন্ত্রণালয়ের সুরক্ষা সেবা বিভাগের যুগ্মসচিব মোঃ জিয়াউল হক, বায়রা’র প্রশাসক মোঃ দাউদুর রহমান প্রমুখ।
#

রাশেদুজ্জামান/রাহাত/এনায়েত/মোশারফ/শামীম/২০২২/১৭৪০ঘণ্টা 
তথ্যবিবরণী                                                   
                                                                  নম্বর : ১৯০৬
কোভিড-১৯ সংক্রান্ত সর্বশেষ প্রতিবেদন
ঢাকা, ২৯ বৈশাখ (১২ মে) : 
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল বুধবার সকাল ৮টা থেকে বৃহস্পতিবার সকাল ৮টা পর্যন্ত ২৪ ঘণ্টায় দেশে ৫১ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার শূন্য দশমিক ৮৯ শতাংশ। এ সময় ৫ হাজার ৭৩৬ জনের নমুনা পরীক্ষা করা হয়েছে। 
গত ২৪ ঘণ্টায় করোনায় কেউ মারা যায়নি। এ পর্যন্ত ২৯ হাজার ১২৭ জন করোনায় মৃত্যুবরণ করেছেন। করোনাভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৯৮ হাজার ৬০৩ জন। 

#

কবীর/রাহাত/এনায়েত/মোশারফ/আব্বাস/২০২২/১৭১১ ঘণ্টা
তথ্যবিবরণী                                                   
                                                 নম্বর : ১৯০৫ 

বিসিক চামড়া শিল্প নগরী পরিদর্শনে শিল্প সচিব
প্লট বরাদ্দের নীতিমালা প্রণয়নের নির্দেশ 
 
সাভার (ঢাকা), ২৯ বৈশাখ (১২ মে) :  
 
শিল্প সচিব জাকিয়া সুলতানা আজ সাভারে বিসিক চামড়া শিল্প নগরী পরিদর্শন করেছেন। এ সময় সংশ্লিষ্ট কর্মকর্তা ও অংশীজনদের সাথে মতবিনিময়কালে তিনি বিসিক চামড়া শিল্প নগরীর প্লট বরাদ্দ বিষয়ক একটি পূর্ণাঙ্গ নীতিমালার খসড়া প্রণয়নের জন্য সংশ্লিষ্টদের নির্দেশনা প্রদান করেন।
 
ভূগর্ভস্থ পানির পরিবর্তে উপরিস্থ পানি ব্যবহার ও শিল্প নগরীতে ব্যবহৃত পানিকে পুনর্বার কাজে লাগানোর টেকসই পদ্ধতি বের করার তাগিদ দেন সচিব। প্রতি মাসে অন্তত একবার ট্রিটমেন্ট প্ল্যান্টের ওয়াটার স্যাম্পল সংগ্রহপূর্বক সংশ্লিষ্টদের নিকট প্রতিবেদন প্রেরণের জন্য পরিবেশ অধিদপ্তরের প্রতিনিধিকে তিনি পরামর্শ প্রদান করেন।স্যাম্পল কালেকশন পয়েন্ট তৈরির জন্য তিনি সংশ্লিষ্ট কর্মকর্তাদের নির্দেশ দেন। এছাড়া তিনি ওভারহোলিং, অপারেশন ও মেইনটেনেন্সসহ সার্বিক কার্যক্রমের সময়ভিত্তিক কর্মপরিকল্পনা দ্রুত দাখিলের জন্যও সংশ্লিষ্টদের নির্দেশ দেন।
 
শিল্প সচিব বলেন, পবিত্র ঈদুল আযহার পূর্বে নির্ধারিত সেডিমেন্টেশন ট্যাংক নির্মাণের কাজ শেষ করতে হবে। পরিদর্শনকালে শিল্প মন্ত্রণালয়ের বিসিকের চেয়ারম্যান মুহ: মাহবুবর রহমানসহ মন্ত্রণালয় ও সংশ্লিষ্ট কর্মকর্তাবৃন্দসহ বাংলাদেশ ট্যানারি এসোসিয়েশনের প্রতিনিধিবৃন্দ উপস্থিত ছিলেন।
 
পরে শিল্প সচিব ট্যানারি এলাকায় গাছের চারা রোপণ করেন।

#

মাহমুদুল/অনসূয়া/পরীক্ষিৎ/মাসুম/২০২২/১৫৩৩ ঘণ্টা  
তথ্যবিবরণী                                                   
                                                     নম্বর : ১৯০৪

সমাজকল্যাণ মন্ত্রী সুস্থ হয়ে বাসায় ফিরলেন 

ঢাকা, ২৯ বৈশাখ (১২ মে) :  
রাজধানীর ইউনাইটেড হাসপাতালে পাঁচদিন চিকিৎসাধীন থেকে আজ দুপুরে বাসভবনে ফিরে এসেছেন সমাজকল্যাণ মন্ত্রী নুরুজ্জামান আহমেদ। বর্তমানে তিনি শারীরিকভাবে সুস্থ রয়েছেন।  

উল্লেখ্য, গত ৭ মে রাতে অসুস্থতা অনুভব করায় মন্ত্রীকে রংপুর মেডিকেল কলেজের কার্ডিওলজি বিভাগে ভর্তি করা হয়। পরদিন বিকালে বিমানবাহিনীর একটি হেলিকপ্টারযোগে তাঁকে ঢাকার ইউনাইটেড হাসপাতালে নিয়ে আসা হয়। 
#
জাকির/অনসূয়া/পরীক্ষিৎ/রবি/আসমা/২০২২/১৫৪০ ঘণ্টা  

তথ্যবিবরণী                                                                                                                              নম্বর : ১৯০৩
একই ছাতার নিচে সরকারের ভিশন বাস্তবায়নে কাজ করার আহ্বান খাদ্যমন্ত্রীর
ঢাকা, ২৯ বৈশাখ (১২ মে) : 
নিরাপদ খাদ্য নিশ্চিতে নিয়োজিত প্রতিষ্ঠানগুলোকে একই ছাতার নিচে এসে সরকারের ভিশন বাস্তবায়নে কাজ করার আহবান জানিয়েছেন খাদ্যমন্ত্রী সাধন চন্দ্র মজুমদার।
আজ সচিবালয়ে তাঁর কার্যালয় থেকে ভার্চুয়ালি যুক্ত হয়ে খাদ্য ব্যবস্থাপনা উপদেষ্টা পরিষদের ৬ষ্ঠ সভায় সভাপতির বক্তব্যে এসব কথা বলেন মন্ত্রী।
খাদ্যমন্ত্রী বলেন, জাতির পিতা বঙ্গবন্ধু শেখ মুজিবুর রহমানের আদর্শ ধারণ করে প্রধানমন্ত্রী শেখ হাসিনার নেতৃত্বে উন্নত সমৃদ্ধশালী সোনার বাংলা গড়তে হবে। ভেজালমুক্ত নিরাপদ খাদ্য নিশ্চিত করে নতুন প্রজন্মকে মেধাসম্পন্ন জাতিতে পরিণত করতে সংশ্লিষ্টদের প্রতি তিনি আহ্বান জানান।
সভায় ঢাকা সিটি কর্পোরেশন (দক্ষিণ) এর মেয়র ব্যারিস্টার ফজলে নূর তাপস, ঢাকা সিটি কর্পোরেশন (উত্তর) এর মেয়র আতিকুল ইসলাম,খাদ্য মন্ত্রণালয়ের সচিব ড. মোসাম্মৎ নাজমানারা খানুম, মন্ত্রিপরিষদ বিভাগের সচিব (সংস্কার ও সমন্বয়) মো: সামসুল আরেফিন, নিরাপদ খাদ্য কর্তৃপক্ষের চেয়ারম্যান মো: আব্দুল কাইউম সরকার,বাংলাদেশ স্ট্যান্ডার্ডস এন্ড টেস্টিং ইনস্টিটিউট এর মহাপরিচালক ড. মো: নজরুল আনোয়ার প্রমূখ বক্তব্য রাখেন।
সভায় জাতীয় নিরাপদ খাদ্য নির্দেশনা, নিরাপদ খাদ্য সংক্রান্ত মোবাইল কোর্ট ও মনিটরিং কার্যক্রম পরিচালনা ও নিরাপদ খাদ্য কর্তৃপক্ষের সাংগঠনিক কাঠামো পুনর্গঠন নিয়ে বিস্তারিত আলোচনা হয়।
জাতীয় নিরাপদ খাদ্য ব্যবস্থাপনা উপদেষ্টা কমিটি নিরাপদ খাদ্য আইন-২০১৩ এর উদ্দেশ্য পূরণকল্পে নিরাপদ খাদ্য ব্যবস্থাপনার সঙ্গে সংশ্লিষ্ট সকলকে নিরাপদ খাদ্য ব্যবস্থাপনা বিষয়ক নীতিমালা ও পরিকল্পনা প্রণয়ন এবং আনুষঙ্গিক অন্যান্য বিষয়ে প্রয়োজনীয় পরামর্শ ও দিক নির্দেশনা প্রদান করে। ২০১৫ সালের ২৪ আগস্ট রাষ্ট্রপতির আদেশক্রমে খাদ্য মন্ত্রণালয়ের এক প্রজ্ঞাপনে এ কমিটি গঠন করা হয়।
#

রাজধানীর ৩৪২টি প্রাথমিক বিদ্যালয়কে নতুনভাবে সাজানো হবে

                                   -প্রাথমিক ও গণশিক্ষা প্রতিমন্ত্রী

ঢাকা, ২৯ বৈশাখ (১২ মে) :  

প্রাথমিক ও গণশিক্ষা প্রতিমন্ত্রী মো. জাকির হোসেন বলেছেন, শিক্ষাকে আনন্দময় ও বিদ্যালয়কে শিশুর প্রিয় প্রাঙ্গণ হিসেবে গড়ে তুলতে কার্যকর উদ্যোগ গ্রহণ করা হয়েছে। এর জন্য ১ হাজার ১৫৯ কোটি ২১ লাখ টাকার প্রকল্প অনুমোদন দেওয়া হয়েছে যার নাম ‘দৃষ্টিনন্দন প্রকল্প’।  

গতকাল রাজধানীর মোহাম্মদপুর সরকারি প্রাথমিক বিদ্যালয়ের নতুন ভবনের ভিত্তিপ্রস্তর স্থাপন অনুষ্ঠানে প্রধান অতিথির বক্তৃতায় প্রতিমন্ত্রী এ কথা বলেন।

এ প্রকল্প বাস্তবায়িত হলে রাজধানীর শিক্ষার্থীদের শতভাগ ভর্তি নিশ্চিতকরণ, শিশুর মানসিক বিকাশ ঘটানো, শিক্ষায় প্রবেশাধিকার, উচ্চশিক্ষা এবং পরিপূর্ণ উন্নতির ধারাবাহিকতার মাধ্যমে সামাজিক বৈষম্য হ্রাস পাবে বলে প্রতিমন্ত্রী আশা প্রকাশ করেন। তিনি বলেন, প্রকল্পের আওতায় ঢাকা মহানগরীর ৩৪২টি সরকারি প্রাথমিক বিদ্যালয়ের অবকাঠামো নতুন রূপে সাজানো হবে। এতে করে প্রায় দুই লাখ শিক্ষার্থীর শিশুবান্ধব শিক্ষা গ্রহণের পরিবেশ নিশ্চিত হবে। এছাড়া উত্তরাতে তিনটি ও পূর্বাচলে ১১টি সরকারি প্রাথমিক বিদ্যালয় নতুনভাবে স্থাপন করা হবে। সব বিদ্যালয়ে খেলার মাঠ তৈরি করা হবে। প্রতিটি বিদ্যালয়কে পূর্ণাঙ্গ শিক্ষা প্রতিষ্ঠানে রূপ দেওয়ার উদ্যোগ নেওয়া হয়েছে।

প্রাথমিক শিক্ষা অধিদপ্তরের মহাপরিচালক আলমগীর মুহম্মদ মনসুরুল আলমের সভাপতিত্বে অনুষ্ঠানে বক্তৃতা করেন প্রাথমিক ও গণশিক্ষা মন্ত্রণালয়ের সচিব আমিনুল ইসলাম খান, স্থানীয় সরকার প্রকৌশল অধিদপ্তরের অতিরিক্ত প্রধান প্রকৌশলী মুজিবুর রহমান সিকদার, প্রকল্প পরিচালক মিজানুর রহমান।

এ প্রকল্পের আওতায় নান্দনিক স্থাপত্যশৈলী সমৃদ্ধ ৬ তলা ভবন নির্মাণ করা হবে। ভবনে আধুনিক শ্রেণিকক্ষ, শিশুদের খেলাধুলা, বিনোদন ও অভিভাবকদের ওয়েটিং রুমসহ শিক্ষাপোযোগী সুযোগ সুবিধা রাখা হয়েছে।

#

মুক্তিযুদ্ধ বিষয়ক মন্ত্রীর নিউইয়র্কে বাংলাদেশ কনস্যুলেট জেনারেল পরিদর্শন 
নিউইয়র্ক, (১২ মে) :  

মুক্তিযুদ্ধ বিষয়ক মন্ত্রী আ ক ম মোজাম্মেল হক, গতকাল নিউইয়র্কে বাংলাদেশ কনস্যুলেট জেনারেল অফিস পরিদর্শন করেন। কনসাল জেনারেল ড. মোহাম্মদ মনিরুল ইসলামসহ কনস্যুলেটের অন্যান্য কর্মকর্তা ও কর্মচারীবৃন্দ তাঁকে স্বাগত জানান।

কনস্যুলেটের কর্মকর্তা ও কর্মচারীদের সাথে মতবিনিময়কালে মন্ত্রী স্বাধীন সার্বভৌম বাংলাদেশ সৃষ্টিতে সর্বকালের সর্বশ্রেষ্ঠ বাঙালি জাতির পিতা বঙ্গবন্ধু শেখ মুজিবুর রহমানের বলিষ্ঠ ভূমিকা ও অবদানের কথা তুলে ধরেন। স্বাধীন বাংলাদেশের সাথে বিশ্বের অন্যান্য দেশের কূটনৈতিক সম্পর্ক স্থাপনে বঙ্গবন্ধুর প্রজ্ঞা ও দূরদর্শীতার কথা ব্যক্ত করেন। প্রধানমন্ত্রী শেখ হাসিনার নেতৃত্বে বাংলাদেশের অর্থনীতির অগ্রযাত্রার কথা উল্লেখ করে মন্ত্রী সকলকে বঙ্গবন্ধুর স্বপ্নের ’সোনার বাংলা’ প্রতিষ্ঠায় এগিয়ে আসার আহ্বান জানান। যুক্তরাষ্ট্র সরকারকে বাংলাদেশ সম্পর্কে সঠিক ও স্বচ্ছ ধারণা প্রদানে কনস্যুলেট জেনারেল অফিসের চলমান প্রচেষ্টার তিনি প্রশংসা করেন এবং ভবিষ্যতে এ দু’দেশের সম্পর্ক ‍আরো বিকশিত করতে এবং কূটনৈতিক সম্পর্ক নতুন উচ্চতায় নেওয়ার জন্য প্রচেষ্টা অব্যাহত রাখার পরামর্শ দেন।

সরকারের প্রবাসী বান্ধবনীতি ও পদক্ষেপসমূহের বর্ণনা করে তিনি বলেন, প্রবাসীরা দেশের অর্থনৈতিক উন্নয়নের পাশাপাশি বিদেশের মাটিতে বাংলাদেশের ভাবমূর্তি বৃদ্ধির ক্ষেত্রে গুরুত্বপূর্ণ ভূমিকা পালন করছেন। 

কনসাল জেনারেল ড. ইসলাম মন্ত্রীকে কনস্যুলেটের বিভিন্ন কার্যক্রম সম্পর্কে সম্যক ধারণা দেন । পরে মন্ত্রী কনস্যুলেটের বিভিন্ন ধরণের কনস্যুলার সেবা কার্যক্রম পরিদর্শন করেন এবং কনস্যুলেটে আগত সেবাপ্রার্থীদের সাথে মতবিনিময় করেন। মুক্তিযুদ্ধ বিষয়ক মন্ত্রী কনস্যুলেটের সার্বিক কার্যক্রমে সন্তোষ প্রকাশ করেন এবং ভবিষ্যতে এ ধারা অব্যাহত রাখার জন্য কনস্যুলেটে কর্মরত সকল কর্মকর্তাকে আহ্বান জনান। কনসাল জেনারেল ড. ইসলাম কনস্যুলেট সফরের জন্য মুক্তিযুদ্ধ বিষয়ক মন্ত্রীর প্রতি কৃতজ্ঞতা প্রকাশ করেন। 

